
eerste sondag in koninkrykstyd

liturgiese voorstel

	Leesroostertekste

Fokusteks: 

1 Samuel 15:34-16:13
Ander tekste: 
Psalm 20; Markus 4:26-34; 




2 Korintiërs 5:6-10 (14-17) 


	Inleiding

Die koninkryk gaan voort – dit is nie afhanklik van mense nie. Mense wat in die pad van die koninkryk staan, word uit die weg geruim en ander word in hul plek aangewys.  So is Dawid in die plek van Saul as koning gesalf.  

Die koninkryk groei soos ’n mosterdsaadjie. Omdat God daarvoor sorg, kan dit maar klein begin. God sal sorg dat dit groei.



	God versamel ons voor Hom

Aanvangswoord: Psalm 20:8

Skuldbelydenis  

Christus, uit liefde vir ons het U u lewe vir ons gegee.

U sorg vir ons.

Maar ons sorg nie vir u koninkryk nie.  

Ons bid maklik: “Laat u koninkryk kom”, 

maar ons lewe nie so dat u koninkryk deur ons kom nie.

Ons pleit om u genade. Vergewe ons.


	Diens van die tafel

Die nagmaal is ’n verbondsmaaltyd, waar die verbintenis tussen ons Hemelse Vader en sy gemeente – tussen die Vader en sy kinders – telkens vernuwe word.

Die nagmaal is ’n vreugdefees. Al spreek die tekens van die lyding en sterwe van Jesus Christus van sy kruis, sy bloed wat vergiet is en sy liggaam wat gebreek is, staan die nagmaalsviering nie in die teken van rou en droefheid nie. Die nagmaal is ’n vreugdefees, waar die Heiland op ’n besondere manier die vrugte van sy lyding, sterwe en opstanding uitdeel. In die nagmaalsfees smaak die gemeente van die vreugde wat vir ons wag met die bruilofsmaaltyd van die Lam.

Die nagmaal is ’n fees van dankbaarheid. Die Heilige Gees verseker ons deur die tekens van brood en wyn van die heil waarin ons deel deur ons deel aan Christus.



	Diens van die Woord

Lewende Here

ons bid dat die lewende woorde uit u Woord

nie by ons ’n hart van klip

en ’n kop van yster sal aantref nie,

maar ’n leergierige gees wat werklik soek

na die betekenis van die nuwe lewe in U.

Laat ons werklik ervaar

dat U ons Vader is

wat ons as u kinders aangeneem het;

dat u ons Verlosser is wat namens ons gesterf

en weer opgestaan het,

en dat U deur u Gees ons harte verlig

om u stem te hoor.

Amen (Johannes Calvyn se gebed in “Gebedeboek vir die lewe” deur Piet Naude bl 233).


	Uitsending

Kerkraadslede (en leraars) herhaal hulle beloftes in die volgende woorde (almal gelyktydig):

Ek is daarvan oortuig dat God self my deur sy gemeente tot die besondere diens geroep het.

Ek beloof om my amp getrou te vervul.

Ek aanvaar dat my medegelowiges my help om op die regte pad te bly.

Lidmate die volgende:

Ek bely dat die Here Jesus Christus my persoonlike Verlosser is en dat ek Hom liefhet.

Ek beloof om Hom te dien, sy Naam getrou te bely voor die mense en om aktief aan die werksaamhede van die kerk deel te neem.

Ek aanvaar dat my medegelowiges my help om op die regte pad te bly.

Seën



	Musiek en sang

Lof: Lied 488; 266; 267; NSG 325; 324

Gebed: Lied 471 


	Ander: Lied 194:2; 428:4; 436:1; 437:2; 471:1; 472:3;
473:1-4; 476:1-4; 477:1,2; 478:1-4; 487:1-4; 488:1-5; 489:1, 2, 3; 494:1, 2, 3; 513:3; 527:2 

NSG 127; 184; 185; 189; 276; 385 

471; 513:1-3; 588; NSG 127; 144; 385; 144




preekstudie – 1 SAMUEL 15:35-16:13

Teks

1 Samuel 16:1-13 is ’n selfstandige verhaal en handel oor Dawid se salwing as koning. Die leesrooster voeg 15:35, die einde van die vorige vertelling, by. Daarmee word gesuggereer dat die salwing van Dawid gelees moet word as God se reaksie en antwoord op die krisis waarin die koningskap in Israel verkeer. Daar is ook ’n soortgelyke narratiewe verband tussen die einde van ons teks en die daaropvolgende verhaal (16:13 en 16:14). Die teenstelling hier het egter meer te doen met die  spanning tussen Dawid en Saul, wat die tema van die volgende week se teks is.

In wyer verband is ons teks die aanvang van Dawid se geskiedenis wat deurloop tot met die begin van 
1 Konings. In die eersvolgende verhaal van Saul se aanvalle deur “die boosaardige gees”(1 Sam 16:14 ev) word vertel hoe Dawid van skaapwagter tot hofmusikant en wapendraer van die koning vorder. In die volgende verhaal, Dawid en Goliat, blyk dit egter dat Dawid aan Saul (17:55-58) onbekend is. Eksegete sien in die drie verhale verskillende weergawes van of perspektiewe op Dawid se opgang in gewildheid tot hy koning word. Elkeen belig ’n ander dimensie van sy persoon wat dien om hom te karakteriseer as ideale koning. Nie een van die verhale kom in die Kronieke se weergawe voor nie (vgl 1 Kron 10:14); daar funksioneer die uitgebreide geslagsregister om onder andere die herkoms en posisie van Dawid te motiveer (vgl 1 Kron 2:13-15). 

1 Samuel 15:35 vertel van die breuk tussen Samuel en Saul. Samuel was van die begin af nie gediend met die idee van koningskap in Israel nie (1 Sam 8:4-9, 19-22; 10:19; 12:20). Saul se hantering van die opdragte van die Here (13:13-14) het ook vroeg reeds spanning tussen hom en Samuel gebring. Die finale breuk was omdat  Saul nie die Here se bevel oor Amalek uitgevoer het nie (15:10-29). Die feit dat Saul die dodebesweerder van 
En-Dor hieroor geraadpleeg het, is volgens die Samuelverhaal die rede vir die finale verwerping van Saul (28:16-18) Volgens 1 Kronieke 10:13 was hierdie raadpleging juis die finale strooi wat Saul se koningskap geknak het.

Samuel se reaksie word as “treur” beskryf. Die woord word meestal in verband met dood gebruik, maar ook van ander verlies of oor die teleurstellende optrede van iemand anders. Die Here se reaksie (ook 15:11) is sterker: Die Hebreeuse stam ngm het verskeie betekenis-nuanses, meestal met sterk emosionele ondertone. Die 1954-vertaling se “berou hê” druk dit goed uit (vgl THAT II p 65). Uitsprake dat die Here nie berou sal hê nie, dien altyd as bevestiging dat Hy deurgaan met sy voorneme (1 Sam 15:29, ook by die profete, Jer 4:28 ea). Dat Hy wel berou het suggereer miskien reeds dat Hy iets aan die saak gaan doen, soos in die volgende verse.

1 Samuel 16:1 begin met nadruk op die inisiatief van die Here (vgl “Ek” in vers 1, 3, 7 en ook 8c, 10c, 12c). Hy is inderdaad die hoofkarakter van ons hele teksgedeelte: Dit gaan om wat Hy doen. Hy verwyt as ’t ware vir Samuel daarvoor dat hy in die mislukking, in die doodloopstraat vaskyk, dit terwyl hy reeds vroeër in die opbou van die verhaal bevestig het dat die koningskap aan iemand anders gegee gaan word (13:14; 15:28). Samuel ontvang ’n baie spesifieke en gedetailleerde opdrag om ’n nuwe koning te gaan salf. Betlehem, en Isai, speel deurgaans, ook in die ander twee “opkoms”-verhale (16:18,17:12,58) en tot in die Nuwe Testament, ’n prominente rol in die Dawidtradisie. Die verhaal van ons teks het waarskynlik sy oorsprong in Betlehem; die oudstes was daar en het die geheime seremonie bygewoon en kon later van die “goddelike inisiatief” in die koningskap van Dawid en sy latere dinastie getuig. Dat die Here ’n koning onder Isai se seuns “sien”, dra ’n toon van verkiesing en komplementeer vers 7, wat letterlik sê: “Wat Hy sien is nie wat ’n mens sien nie”. Soos met Moses, Jeremia (1:5), Paulus (Gal 1:15) en andere, het die Here van vroeg reeds ’n plan wie Hy in besonder wil gebruik.

Samuel vrees dat Saul hom sal doodgemaak as hy juis na Betlehem gaan (v 2). Kommentare voer geografies-politieke en sosiale motiewe aan vir Samuel se vrees. Die aksent van die verhaal is dat die Here sake in sy hande het en Samuel moet net uitvoer (vgl v 4a). Dat die Here self ’n “wit leuen” bedink (v. 2-3), het al tot allerlei spekulasie aanleiding gegee. Die offer is nie maar net ’n noodoplossing of ’n front nie, maar verleen juis aan die seremonie wat moet plaasvind ekstra betekenis, ook vir latere geslagte. Ook oor die motief vir die stadsleiers se vraag is daar verskillende beskouings. Dit dien egter die opbou in die spanningslyn van die vertelling: Wat is hier aan die gang? Die voorbereiding vir die seremonie en die beoordeling van Isai se seuns verhoog die spanningslyn nog verder. Opvallend is dat Dawid se naam nêrens vantevore in 1 Samuel voorkom voor in 16:13 nie.

Die beskrywing van Eliab se besondere voorkoms (vgl Saul s’n in 10:23-24) en die Here en Samuel se verskillende beoordeling daarvan (16:6-7), het ’n besondere motief in die verhaal: God kies nie net die minste nie, Hy kies die een wat nie eers daar is nie. Die volmaakte getal, sewe, seuns was daar, maar Hy kies die agtste (vlg 1 Kron 2:15 was Dawid die sewende). Dawid was waarskynlik te jonk om aan so ’n kultiese geleentheid, boonop saam met die stadsvaders, deel te neem. Maar hulle moet juis almal wag tot God se keuse opdaag!  

Ten spyte daarvan dat vers 7 sê God kyk nie na uiterlike voorkoms nie, word daar tog ’n positiewe beskrywing van Dawid s’n gegee (v 12). Sy gelaatskleur herinner aan Esau s’n (Gen 25:25) en kan dalk met sy buitelewe te doen hê. Vir latere geslagte sou die voorkoms van die ideale koning ook van belang wees. Maar dit is nie die gronde waarop God kies nie (v 7, vgl 15:28c).

Salwing was ’n baie ernstige en gewyde sakramentele aksie met verbondsmotiewe (Brueggemann, vgl 2 Kon 5:3), waardeur die gesalfde afgesonder en toegerus is vir diens aan die Here. In die Ou Testament is dit veral konings wat gesalf is en as “gesalfde van die Here” bekend gestaan het (vgl Dawid se agting, ten spyte van alles, vir Saul as “gesalfde van die Here” (24:7). Alleen van Saul en Dawid word vertel dat hulle as ’t ware in die geheim, in opdrag van die Here, gesalf is. Dawid is wel ook later, eers deur die leiers van Juda en toe van al die stamme as koning gesalf (2 Kon 2:4, 5:3). Die verhaal in ons teks het sekerlik veel bygedra tot die groei van die tradisie van die verwagting van die ideale gesalfde (messias).

Die Goddelike bekragtiging van die salwing word sigbaar in die gawe van “die Gees van die Here” (v 13). Dieselfde werkwoord vir die “gawe van die Gees” as by die salwing van Saul (10:10) word hier gebruik. Die voorsetsel verskil egter: Die Gees kom “oor” Saul en “in” of “op” Dawid. By Saul is dit meer insedenteel en byna charismaties-“aansteeklik” (10:10-11). By Dawid word uitdruklik gesê dat dit blywend was. Die werking kom tot uitdrukking in die volgende verhale, in sy musiektalent, geloof en dapperheid, strategiese en persoonlike talente. Mens sou dalk kon sê dat hierdie “natuurlike talente” wat hy gehad het nou deur die Gees in diens van die koninkryk gestel word.

Konteks

Die toepassing van hierdie teks verval meestal in individualistiese motiewe. Die nuwe African Bible Commentary is ’n sprekende voorbeeld hiervan, met skynbare poging tot relevansie. Om twee voorbeelde hieruit te noem: Dat Dawid in teenwoordigheid van sy broers gesalf is, wys op die belang van geloofbeoefening in gesinsverband. Daar word gewaarsku teen die neiging om jou geloof en bediening elders te beoefen waar niemand jou ken nie. Na aanleiding van die salwing-seremonie word uitgebrei oor sakramentele rituele in Afrika en Afrika-kerke en oor die gevaar van verleiding van geheiligde voorwerpe (amulette). 

Die Prediking fokus dikwels net op die gebeurtenis. Die teks word gebruik om die gebeurtenis te rekonstrueer. Natuurlik is die gebeurtenis nie onbelangrik nie, maar die boodskap lê in die weergawe daarvan in die teks: Hoe en hoekom is dit só oorvertel? Die aksente van die vertelling en die narratiewe dinamiek van die teks, die perspektiewe of “bedoeling” van die (geïnspireerde) skrywer/tradisie moet in die uitleg en toepassing die rigting aangee. Juis dit is in ons teks van sentrale belang.

Die volgende moet opgemerk word:

1. Wat in ons teks vertel word, gebeur aan die begin van ’n nuwe era in die geskiedenis van Israel; die bestuur van God se volk en sy koninkryk in die ou bedeling. Die teks wil ons dus help om perspektief te kry op die wyse waarop God sy volk en koninkryk bestuur – nie maar net op die lewe van ’n indiwidu nie. Hierdie nuwe era hou in besonder verband met die Christus- en Pinkstergebeure. Sonder om in aanmerking te neem wat dít bydra tot die verstaan van die aspekte wat in ons teks na vore kom, kan nie met reg in ’n Christelike gemeente gepreek word nie. In die geskiedenis van Israel het Dawid en sy salwing deurslaggewende betekenis gekry vir die verstaan van die ideale koning; die norm vir die beoordeling van koningskap (1 Kon 15:11; 2 Kon 14:3). Die teks help dus die geloofsgemeenskap om terug te kyk op God se ideaal vir sy heerskappy. Vir die kerk moet die Christus- en Pinkstergebeure meespreek in die proses. Om hierdie rede is hierdie teks ideaal aan die begin van Koninkrykstyd in die kerklike jaar. Dit moet die kerk en gemeente help om te vra na dit wat God bedoel het dat ons moet wees, na watter bakens daar in ons (Bybelse) geloofstradisie staan.

2. Eerste uitstaande aksent van ons teks is dat dit wat gebeur God se inisiatief is. Daar word deurgaans op die Here se aktiewe bestuur, as motief van die verhaal, klem gelê (vgl bespreking bo). Terwyl Samuel uitsig verloor, “sien” die Here reeds die nuwe toekoms. Hy gee die opdragte, stuur die “siener” (9:9) wat nie meer sien nie en kyk dieper as die oog kan sien. Hy kies en bekragtig die “man na sy hart” (13:14). Volgende geslagte mag weet: Die rigting wat die koninkryk hier ingeslaan het is God se inisiatief en dra sy sanksie. Daarom staan die verhaal ook aan die begin van die Dawidgeskiedenis. Elke keer as die gemeente orïenterend terugkyk is die eerste vraag: Wat wil God vir ons in en met die nuwe situasie sê?
3. Die spannende opbou van die verhaal is daarop gemik om klem te lê op die menslik onwaarskynlike van God se gekose instrument. God hou klaarblyklik daarvan om met ’n “agterstand” te begin; die jongste, nie die mooiste, skaapwagtertjie “sien” Hy. So gebruik Hy telkens by keerpunte sulke figure: Moses die hakkelende moordenaar, Nehemia die wynskinker in die heidense paleis, Ester, en ja, Jesus van Nasaret, die Gekruisigde (Jes 53). Hy vestig sy kerk met vissermandissipels en talle naamlose en huiwerende gelowiges. God sien potensiaal waar niemand dit sien nie, selfs nie eens Dawid se eie pa nie. Paulus het dit goed begryp (1 Kor 1:18-25). Dit moet die gemeente aan die begin van “Koninkrykstyd” goed besef: Nie groot skemas en luisterryke programme nie, maar erdekruike met skatte in, gee gestalte aan sy koninkryk (2 Kor 4:7-13). Groei, glorie, voorspoed en gewildheid, is die groot verleiers van die kerk: God se koninkryk lyk nie so nie en kom nie so nie. Dit kom in en deur die armes van gees, die randfigure in die menslike samelewing. Dit is waar en hoe die gemeente moet kyk om God se merkers vir die koninkryk te volg. Geen situasie is vir die Here te erg nie en geen mens of gemeente vir Hom te klein om te gebruik nie.

4. Die derde kernelement van die verhaal is die salwing met olie, maar veral met die “Gees van die Here”. Die werking van die Gees in die Ou Testament was baie meer aan insidente en groot leiersfigure gekoppel (Jes 11:2, 61:1). Dit was veral die persoon van die koning wat as “gesalfde van die Here” bekend gestaan het. Dit het met sy legitimasie, om namens en met die gesag van die Here op te tree, maar ook met sy toerusting te doen. Omdat daar in die geskiedenis van Ou-Testamentiese konings so min van hierdie aspekte tereg gekom het, het die profetiese verwagting van die Groot Gesalfde, die “Messias” wat sou kom, al sterker gegroei tot en met die koms van Jesus, die Messias (Hebr “gesalfde”;  
Gr “Christus” Joh 1:41; vgl Luk 2:26, 9:20). Uitleggers bring daarom tereg ons teks met die doop van Jesus in verband: Daar is Hy deur ’n teken van God aangewys as sy agent vir die vestiging van die koninkryk (Matt 3:16-17, 4:17, 23). Die gemeente behoort haar bediening dus in besonder aan die persoon en styl van die koning wat kneg geword het, te oriënteer, om betekenisvol die koms van die Koninkryk te kan dien (Fil 2:5-8).

In die Ou Testament is daar ook ’n ander verwagting in verband met die Gees wat van belang is vir ons verstaan van die teks vandag. Dit is in besonder verwoord deur die profeet Joël (2:28-32) en is volgens die tradisie direk op Pinksterdag vervul, naamlik dat alle gelowiges met die Gees gedoop, gesalf is. Elkeen is dus deur die Gees afgesonder en toegerus om instrument van die koms van die koninkryk te wees. Hy neem elkeen se gawes en talente in gebruik (1 Kor 12). Die woning, die werkplek van die Gees, is nie in die eerste plek die uitsonderlike indiwidu nie, maar die gemeente waarbinne al die lede hulle funksie verrig (1 Kor 3:16, Ef 2:19-22). 

Hierdie verhaal van Dawid is opgeneem in die kanon van Israel en het besondere betekenis gekry in tye wanneer die Dawiddinastie, of die volk in ballingskap of daarna in krisis verkeer het. Dan het die verhaal ’n oriënteringspunt verskaf, perspektiewe geopen oor hoe en waarmee God verkies om te werk. Dan kon die geloofsgemeenskap weet: God bestuur en Hy kan met ons, ten spyte van wie ons is, sy koninkryk laat kom. Die teks kan egter ook ideologies misbruik word: ’n Geloofsgemeenskap wat selfregverdigend op God se sanksie aanspraak maak en oor eie gawes roem, kan maklik, soos in die dae van Jeremia gebeur het (7:3-5), onder die oordeel van God kom.

Die teks pas by geleentheid van die bevestiging van ’n leraar of kerkraadslede en in besonder by die (her-) toewyding van die gemeente vir diens in die koms van die koninkryk van God. Sodanige tema is juis op die eerste Sondag van Koninkrykstyd gepas.

Preekvoorstel

Vandag is die eerste Sondag van Koninkrykstyd, die tyd in die kerklike jaar wat volg op Pase en Pinkster tot en met Advent. Terwyl die ander tye van die kerkjaar grotendeels op herinnering gefokus is, gaan dit in koninkrykstyd meer om aksie, toepassing en uitlewing van dit wat God in Christus kom doen het. Daarom is dit nodig dat ons hier aan die begin besin oor wat met koninkryk bedoel word en wat die rol van die kerk en gemeente binne die koninkryk is. 

Die aanbreek van die koninkryk van God was die kernboodskap van Johannes die Doper en Jesus (Matt 3:2, 4:19,23). Alhoewel die Ou Testament nêrens van die koninkryk van God praat en dit voorspel nie, was die idee vir die hoorders van Johannes en Jesus wel bekend (vgl Bright). In baie psalms en ook elders (vgl 1 Sam 8:7) word God as Koning van Israel en van die hele lewenswerklikheid bely. 

God se doel met die roeping van Abraham en die volk wat uit hom sou voortkom, was van die begin af om God se koningskap, sy heerskappy oor die hele lewens-werklikheid, te herstel (Gen 12:1-3). Israel is nie die koninkryk nie, maar die teken, die draer, die voorhoede van die koms van God se koningskap. In die Ou Testament is die koning, as leier van die volk van God, die verteenwoordiger van God te midde van sy volk, en dan spesifiek die koningslelie van Dawid (Ps 18:51; vgl Ps 2a). Die algaande mislukking van die koningskap in Israel en die groeiende verwagting van die Messias, die Gesalfde, afstammeling van Dawid wat weer God se heerskappy kom herstel, mond in die Nuwe Testament uit op die koms van Jesus (Matt 3:16-17). Sedert Pinkster is almal wat in Hom glo, sy liggaam, sy gemeente, gedoop en gesalf met die Heilige Gees (Hand 1-2). In die nuwe bedeling is die kerk en gemeente die uitverkore volk, die nasie van priesters en konings wat hierdie koningskap van God proklameer (1 Pet 2:9). 

Dit is dus nodig dat die gemeente sal verstaan wat die kerk en gemeente is en wat dit beteken om gelowige te wees. Te dikwels fokus die verkondiging en die praktyke van die kerk op die individu: op eie geloofsekerheid, toerusting, geloofsbelewing, troos en krag vir elke dag. Te dikwels is die feit van gemeente wees en om aan die liggaam van Christus te behoort hierin sekondêr. Dit het as ’t ware net ’n ondersteunende rol vir die individuele gelowige. In die Bybel is die feit dat die gelowige deel is van ’n liggaam, Godsvolk en gemeente, primêr vir die verstaan van gelowige wees. Gelowiges moet leer om vanuit die liggaam waarvan hulle lede is te dink en nie oor die liggaam vanuit die perspektief van ’n groep individuele lede te dink nie. Die hoek waaruit jy kyk, bepaal jou selfverstaan en verstaan van jou rol en funksie in God se Koninkryk.

In Koninkrykstyd wil God sy gemeente, kerk uit alle nasies, gesalfde liggaam en tempel waarin Hy deur sy Gees woon (Ef 2:13-22), gebruik om model, draer en instrument van Hom as Koning in die wêreld te wees. Soos wat die individu haar/hom vanuit die perspektief van die gemeente as liggaam moet verstaan, so moet die gemeente haar vanuit die perspektief van die kerk uit alle nasies (en denominasies) verstaan om hulle rol in die koninkryk te vervul.

Vir die kerk en gemeente om hulle rol in die koms van die koninkryk van God te verstaan, bied die verhaal van die salwing van Dawid belangrike perspektiewe:

·  Die gestaltegewing van die koningskap van God in die wêreld, die verkiesing van sy gesalfde, bly altyd God se inisiatief, ook waar dit lyk of dit vasgeloop het.

· God gebruik menslik gesproke die mees onwaarskynlike instrumente. Hy sien nie wat voor die handliggende is nie. Van die begin af – sy roeping van Israel (Deut 7:6-8), salwing van Dawid, die kruis en opstanding (1Kor 1:18-25) – sien Hy die kerk deur die eeue, die verdeelde en skynbaar kwynende kerk, hierdie gemeente. 

· God het die gemeente afgesonder en toegerus met sy Gees en gawes om in die krisisse van elke dag aan God se teenwoordigheid (vgl volgende week se teks/preek) gestalte te gee.

Die preek moet daarop gerig wees om die gemeente ’n nuwe selfverstaan, ’n nuwe vise van haarself, binne God se perspektief te gee en tot ’n nuwe toewyding in diens van die koms van God se koninkryk in die wêreld te kom. Daarom kan dit goed wees om die preek af te sluit met een of ander seremoniële geleentheid. Hier kan gedink word aan die “herbevestiging” van die leraar(s) waar hulle soos Dawid in die kring van hulle broers en susters(!) kerkraad staan en die gemeente self-toewydend hierop antwoord.

